
Газета издается на 

балкарском языке 

с 1924 года.

Интернет-версия: 

gazeta.zamankbr.ru

Геуюрге кюн, 
байрым ай 

(февраль), 16, 
2021 жыл

№ 16 (20905) ЗА М А Н
КЪАБАРТЫ-МАЛКЪАР РЕСПУБЛИКАНЫ ПАРЛАМЕНТИНИ ЭМ ПРАВИТЕЛЬСТВОСУНУ ГАЗЕТИ ГАЗЕТА ПАРЛАМЕНТА И ПРАВИТЕЛЬСТВА КАБАРДИНО-БАЛКАРСКОЙ РЕСПУБЛИКИВРЕМЯ

Саугъалау

Бизни индексибиз – П 5893

Жазылыу - 2021

Багъалы шуёхла!
Бир тюрлю сылтаула бла сиз «Заманнга» жазылалмай къалгъан эсегиз,  

къайгъырмаз, болумну тюзетирге онг барды.  Жыйырманчы февральгъа 
дери бу магъаналы  жумушну  тамамландырсагъыз, ана тилибизде чыкъ-
гъан газет сизни юйюгюзге тюз биринчи мартдан келип башларыкъды.

 Тёрт айгъа жазылыуну багъасы – 486 сом 70 капек.

Биринчи мартдан алып  башларча 

Орус география обще-
ствону «Альтаир» жаш тёлю 
клубуну башчысы Мокъ-
аланы Тенгиз Россейни 
Къорууланыу министер-
ствосуну «Излеу ишде 
айырмалылыгъы ючюн» 
ючюнчю даражалы белгиси 
бла саугъаланнганды. Анга 
белгини къууанчлы халда 
республиканы Парламен-
тини спикери Татьяна Его-
рова бла аскер комиссарны 
орунбасары Антон Будаков 
бергендиле. 

Саугъалау Уллу Ата журт 
урушну кезиуюнде мамыр 
жашагъан адамла чекген 
азаплыкъны, нацистлени 
эм аланы болушлукъчулары 
этген зорлукъну юсюнден 
«Без срока давности» деген 
ат бла сакъланнган архив 
документлени кёрмючле-
рин къурау бла байламлы 
бардырылгъанды. Мокъа-
ланы Тенгиз Кавказ ючюн 
жан берген совет аскерчи-
лени ёлюклерин табыугъа 
салгъан къыйыны эм жаш 
тёлюню патриот ниетледе 
юйретгени ючюн дайым са-
угъаланнганлайын турады. 
2015-2019 жыллада ол Минги 
тауда эм Курп бийикликле-
де жоюлгъан аскерчиле-

ни излеуге къатышханды, 
«Эсгериуню вахтасыны» 
чеклеринде тамамланнган 
жумушланы, излеу отряд-
ланы ишлерини юсюнден 
билдириуле этгенди. 

2016 жылда ол «Россейни 
патриоту» XV битеуроссей 
журналист конкурсда хор-
лагъанды, Россейни  тарых 
хазнасын сакълаугъа этген 
къошумчулугъу  эм «Эсгери-
уню вахтасы – Элбрус 2016» 
акциягъа тири къатышханы 
ючюн Къабарты-Малкъар-
ны Правительствосуну Баш-
чысыны ыразылыкъ къагъ-
ытына тийишли болгъанды.  

«Альтаир» жаш тёлю клуб-

да ёсюп келгенлени  Ата 
журтха сюймекликде юй-
ретиуге  уллу эс бурулады. 
Сёз ючюн, 2019 жылда  анда 
«Хорламны жоллары» деген 
проект бардырылгъанды. 
Аны кезиуюнде жаш адамла 
Къызыл Аскер вермахт бла 
уруш этген бийик тау эте-
кледе болгъандыла, аланы 
жигитликлери бла шагъы-
рейленнгендиле. «Альтаир-
ни» келечилери регионда 
Уллу Ата журт урушну, Уллу 
Хорламны эсгериу бла бай-
ламлы къуралгъан ишлеге 
дайым къатышадыла.

КУЛЬЧАЛАНЫ Зульфия.

Къабарты-Малкъарны Башчысы 
Казбек Коков Чегем районну со-
циал объектлерине къарагъанды. 
Жолоучулукъда аны биргесине Чегем 
муниципал районну жер-жерли адми-
нистрациясыны таматасы Юрий Бор-
сов, къурулуш эм ЖКХ министр Алим 
Бербеков, спорт министр Ислам 
Хасанов, подряд организацияланы 
оноучулары болгъандыла.

Казбек Коков Шалушка элни 2005 
жылда «Спорт – жашау марда» фе-
дерал проект бла ишленнген спорт 
залында болгъанды. Проектни жа-
шаугъа кийириуге 48,5 миллион сом 
бёлюннгенди.  Мекямда баскетбол, 
волейбол эм мини футбол ойнарча 
онгла, тренажёр зал эм фитнес-ара, 
душ кабинала, тренерле тургъан, 
медицина эм массаж отоула барды-
ла. Мында хар сюйгеннге спорт бла 
кюреширча онгла къуралгъандыла, 
ол санда саулукъларында чекленнген 
онглары болгъанлагъа да.

Казбек Валерьевич  жараула къа-
лай ётгенлерине къарагъанды, жаш 
спортчула бла сёлешип, алагъа же-
тишимле тежегенди. Тренерле ре-
спубликаны оноучусуна планларыны 
юсюнден айтхандыла, шалушкачыла 
не заманда да айырмалы болгъанла-
рын чертип, элни энчи жыйымдыгъ-
ында 34 хорлам кубок болгъанын 
белгилегендиле.

Элде Казбек Коков 140 жери бол-
гъан жангы сабий садха къараргъа 
да баргъанды, ол тиширыуланы ишге 

чыгъыу онгларына къайгъырыу – «Де-
мография» миллет проектге кёре юч 
жылларына дери сабийлеге школгъа 
дери билим берген болумланы къурау 
программагъа кёре ишленнгенди. 
Багъасы жюз миллион сомдан аслам 
болгъан объект беш блокдан къура-
лыпды. 

Анда 20-шар жери бла жети группа 
барды, аланы хар биринде жукъ-
лагъан отоула, тешиниучю жерле, 
къургъакъсытхан шкаф, ашхана эм 
санузелле бардыла. Махкемеде меди-
цина эм процедура отоула, быстыр жу-
угъан эм итиу салгъан отоула, музыка 
эм физкультура залла, пищеблок эм 

подсобный отоула жарашдырылгъан-
дыла. Сабий садны кесини котельня-
сы, трансформер подстанциясы эм 
дизель-генератору барды. Жууукъ 
заманда мында биринчи келген са-
бийчиклени сакълайдыла.

Казбек Коков къурулушчуланы 
ишлерине бийик багъа бергенди. 
Ол, мекямны жарашдырылыу эм 
жасаланыу халын дурус кёрюп, битеу 
сабий учрежденияланы низамлы эм 
гитчечиклени къууандыргъан халлары 
болургъа кереклисин белгилегенди.

Яникой элде Башчы физкультура-
саулукъ кючлеу комплексде болгъан-
ды. Аны къурулушу жамауат башлам-

чылыкъла бла жандауурлукъ ахчагъа 
2018 жылда башланнганды. 2019 
жылда республика проектге себеплик 
этгенди: къырал-энчи партнёрлукъну 
чеклеринде республикалы эм муници-
пал бюджетледен  тийишли ырысхы 
бёлюннгенди. Быйыл республикалы 
бюджетден къошакъ ырысхыгъа 
спорт комплексни къурулушу ахырына 
жетерикди. 

Казбек Коков анда Совет Союзну 
Жигити Байсолтанланы Алимни юй-
музейин жокълагъанды. Ол жигитни 
бюстуна гюлле салгъанды, аты айтыл-
гъан лётчик-истребительни жашаууну 
юсюнден хапарлагъан къыйматлы 
экспонатла жыйылгъан музейге къа-
рагъанды. Былтыр Уллу Хорламны 
75-жыллыгъына жораланнган ишлени 
чеклеринде республикалы програм-
магъа кёре мында реконструкция 
этилгенди. 

Казбек Коков белгили жигитни 
къарындашындан туугъан Байсолтан-
ланы Руслан бла махкемени мындан 
ары турмушун, аны республикалы 
маданият объект даражагъа кёчюрюу 
онгланы сюзгенди. «Сыйлы инсан, 
Къабарты-Малкъарны ахшы уланы, 
ол жаш адамлагъа юлгюдю. Аллай 
адамланы юслеринден эсгериуле 
ёмюрледе сакъланыргъа керекди-
ле», - деп чертгенди республиканы 
Башчысы.

КъМР-ни Башчысыны бла 
Правительствосуну 

пресс-службасы.

КъМР-де COVID-19 жукъ-
гъанланы саны  20 мингден 
озгъанды. Коронавирусну 
профилактикасы эм аны 
жайылыууна къажау регион 
оператив штабдан белгили 
этгенлерича,  пандемияны 
аллындан бери республика-
да вирусдан 20 023 адам ау-
ругъандыла. Тюнене ол 79 
инсанда ачыкъланнганды. 

  Тийишли багъыудан сора  
18,6  мингден аслам  адам 
сау болгъандыла (ол санда 
тюнене 77 пациент).  Бю-
гюнлюкде медицина болуш-
лукъ  берилгенле мингден 
азайгъандыла - 976 адам.  
Жарсыугъа, бу къыйын ау-
рууну кётюралмай аууш-
ханланы саны юч жюз бла 
жарымдан озгъанды – 355. 
Тюнене вирус бир адамны   
жашауун юзгенди.    

Коронавирус КъМР-де 
жайылып башлагъандан  
бери 431,20 мингден аслам  
тест бардырылгъанды (бир 
кюннге 1071 тинтиу).  Госпи-
тальлада 531 пациент бар-
дыла, аланы арасында тест 
коронавирус ауруу жукъ-
гъанын  ачыкъламагъанла 

да. Реанимация бёлюмде 
48 саусуз турадыла. Респу-
бликада  бюгюнлюкде юч 
госпиталь жабылгъанды, 
болсада саусузлагъа  6 ме-
дицина учрежденияда энтта 
821 жер барды. 

Оператив штабдан бел-
гили этгенлерича,  вирус 
бютюнда 65 жылдан тама-
талагъа, ауруулары юсле-
ринден кетмегенлеге къор-
къуулуду. «Аны себепли 
профилактика мадарла 
бютюнда магъаналыдыла. 
Адамла кёп жыйылгъан 
жерледе, транспортда ме-
дицина маскала жюрютюр-
ге, бир бирден бек аздан 
метр кенгликде турургъа, 
къолланы сапын бла терк-
терк жууаргъа тийишли-
ди. Онг болгъанына кёре, 
адам бла да саламлаш-
мазгъа, къучакълашмазгъа 
кюрешигиз»,-деп эсгертген-
диле Оператив штабдан.

Вирус жугъуп, сау бол-
гъанланы уа Нальчикде 
къан къуйгъан станциягъа 
чакъырадыла. Донор плаз-
ма вирус жукъгъанланы 
багъыуда хайырланылады. 

COVID-19-дан ауруп, сау 
болгъанланы къанында ан-
тителала къураладыла. Ол 
ауруудан къыйналгъаннга 
къуюлса, аны иммунитети 
къаты болады, саусузгъа 
аурууну терк хорларгъа бо-
лушады.  

 Россейде бир кюннге 
COVID-19 вирус жукъгъан-
ны саны азайып барады. 
Тюнене ол 14,2 минг адам-
да ачыкъланнганды. Пан-
демияны аллындан бери 
къыралда 4   миллион адам 
ауругъандыла. Бюгюнлюкде 
андан 3,6 миллион адам 
сау болгъандыла.  Аурууну 
кётюралмай, 80 минг адам 
ауушханды, ол санда тюне-
не  394 саусуз. 

 Джонс Хопкинс атлы 
университет белгили этген 
тарихлеге кёре уа, битеу ду-
нияда  бу ауруу  108,8  мил-
лион адамгъа жукъгъанды.  
COVID-19-дан ёлгенлени 
саны эки миллиондан оз-
гъанды - 2,4 миллион адам.   

ТИКАЛАНЫ Фатима 
хазырлагъанды. 

ИШЧИ БАРЫУ

Казбек Коков Чегем районда социал 
мекямлагъа къарагъанды

Патриот ниетде юйретиуге 
танг къошумчулугъу ючюн

Оператив штаб

Республиканы экономикасыны айныууна 
салгъан къыйынлары эм кёп жылланы бет 
жарыкълы уруннганлары ючюн Къабарты-
Малкъар Республиканы Сыйлы грамотасы 
бла саугъаларгъа

ЖАППУЛАНЫ Жанетни, Хизирны къы-
зын – энчи предпринимательни, крестьян 
(фермер) мюлкню таматасын

КАЙСИНОВ Залим Анатольевични – 
«Къабарты-Малкъар Республиканы гитче 
эм орта предпринимательствосуну микро-
кредитование фонду» коммерциялы бол-
магъан микрокредит компанияны правле-

нини председателини орунбасарын
ЛОГОВАТОВСКИЙ Юрий Степановични 

– «ЛТ» архитектура мастерская» чекленнген 
жууаплылыгъы болгъан биригиуню дирек-
торун, энчи предпринимательни, «Россейни 
архитекторларыны союзу» Битеуроссей 
чыгъармачылыкъ профессионал жамауат 
организацияны Къабарты-Малкъарда ре-
гион организациясыны правленини пред-
седателин

ШИБЗУХОВА Раида Мусаровнаны – «Фир-
ма «Дея» чекленнген жууаплылыгъы болгъан 
биригиуню генеральный директорун.

Къабарты-Малкъар Республиканы Сыйлы грамотасы бла 
саугъалауну юсюнден

Къабарты-Малкъар Республиканы Башчысыны
У К А З Ы

Къабарты-Малкъар Республиканы Башчысы                                             К. КОКОВ
Нальчик шахар, 2021 жыл 12 февраль, №11-УГ 

ПАРЛАМЕНТ

«Дистанциялы амалда окъутуу тёрели дерслени 
бир заманда да алышаллыкъ тюйюлдю»

КъМР-ни Парламентини прези-
диумуну жыйылыуунда «правитель-
стволу сагъатда» школлада дис-
танциялы мадарланы хайырланып 
окъутууну онглары сюзюлгендиле. 
Аны спикер Татьяна Егорова бар-
дыргъанды. 

Жарыкъландырыу, илму эм жаш 
тёлюню ишлери жаны бла минис-
трни къуллугъун толтургъан Анзор 
Езаовну айтханына кёре, коронави-
рус аурууну жайылыуун тыяр мурат 
бла билим бериу учреждениялада 
окъутуу дистанциялы технологияла-
ны хайырланып бардырылгъанды. 
Аккредитация излемлеге тийишли-
ликде республикада билим бериу 
учрежденияланы асламы Интернет-

ге къошулупдула. Алай бла уа школ-
ланы дистанциялы халда ишлерге 
онглары болгъанды. Устазланы бла 
окъуучуланы асламыны цифралы 
техникалары болгъанлары да чер-
тилгенди. Ол санда мобильный 
телефонла бла хайырланыргъа 
жарайды.  

Окъутууну дистанциялы халда 
бардырыугъа хазырлыкъны тинти-
уледен  ачыкъланнганыча,  школчу-
ланы 58 процентини компьютерлери 
(ноутбук, планшет)  барды. Окъу-
учуланы  40 проценти мобильный 
телефонланы хайырланнгандыла. 
Бир тюрлю цифралы техникалары 
болмагъанлагъа (ала уа 2 про-
цент тенглидиле) аланы школла 

бёлгендиле. Бир-бир  школчулагъа  
компьютерлени спонсорла сатып 
алгъандыла. 

Былтыр 1 апрельден 5 июньнга 
дери кезиуде 107 4334 сабий дистан-
циялы халда окъугъандыла. Алагъа 
билимни 7 350 устаз бергендиле. 16 
ноябрьден 13 декабрьге дери уа 47 
496 сабий окъугъандыла дистанци-
ялы халда.

 Сёз миллет проектлени тамамла-
уну юсюнден да баргъанды. Ала уа 
билим бериуню качествосун игилен-
дириуге себеплик этедиле. Министр 
алгъын школлада сингдирилген 
информация технологияланы жан-
гыдан сюзерге кереклисини, дис-
танциялы эм очно халда окъутууну 

методикаларыны,  билим бериу 
жаны бла шёндюгю платформала-
ны юслеринден да айтханды. 

Бир-бир школлада уа дистан-
циялы халда окъутуу кеслерини 
платформаларында къуралгъанды. 
Устазла «07.Билим бериу – Электрон 
школ» регион информация си-
стемада къуралгъан «Интерактив  
электрон (ишчи) дефтер Skysmart» 
площадкалада окъутхандыла.  Ана 
тилден бла адабиятдан дерсле да 
берилгендиле дистанциялы халда. 
Устазла аудио, видеодерсле жаз-
дыргъандыла, видеоконференци-
яны амалларын да хайырланнган-
дыла.  

Ахыры 2-чи бетдеди.

Ахыры 2-чи бетдеди.

Казбек Коков республиканы агро-
промышленный комплексин айнытыу 
соруула жаны бла кенгеш бардыр-
гъанды. Анга КъМР-ни Правитель-
ствосуну Председатели Мусукланы 
Алий, КъМР-ни Правительствосуну 
Председателини биринчи орунбасары 
Сергей Говоров, КъМР-ни экономика 
айнытыу министри Рахайланы Борис, 
КъМР-ни эл мюлк министри Хасан 
Сижажев къатышхандыла.  2020 жыл-
ны эсеплери сюзюлгендиле эм келлик 
кезиуге планлагъа къаралгъанды.

Жыйылыуну ача, Казбек Коков 
былай белгилегенди: «Былтыр, эко-
номикагъа къыйын жылда, Къабарты-
Малкъарны агропромышленный ком-
плекси чурумсуз ишлегенди эм ахшы 
эсепле кёргюзтгенди.  Кёбюсюнде 
аграрчыланы ишлерини хайырындан 
республиканы экономикасы пандеми-
яны кезиуюнде осалына кетмегенди».

Эл мюлк министр 2020 жылда 
республиканы битеу эл мюлк чыгъ-
арыучуларыны продукцияларыны 
ёлчеми 61,4 миллиард сом болгъанын 
билдиргенди, ол а 2019 жылдан эсе 
10 процентге кёпдю. Республика же-
миш-жилеклени эм мирзеуню рекорд 
халлы тирликлерин жыйгъанды.

- Асламысында качестволу сугъ-
арыуну хайырындан эл мюлк куль-
тураланы баш магъана тутханла-
рындан аслам жыйылгъанды, - деп 
белгилегенди Сижажев. Алай бла 
мирзеуню эм къудорулуланы валовый 
жыйылыулары 1,2 миллион тонна 
болгъандыла, ол а 2019 жылдан эсе 
5 процентге кёбюрекди, чёплеуден 
сыгъылгъан жау  29,8 минг тонна, аны 
аллындагъы жыл бла тенглешдирген-

де, ёсюу 4,2 процентди, жемишле эм 
жилекле  517,3 минг тонна, 2019 жыл 
бла тенглешдиргенде, кёрюмдю 48 
процентге асламды. 

Мирзеулени бла къудорулуланы тир-
ликлери – 56,7 ц/га, неда 2019 жылгъа 
103,5 процент, чёплеу – 20,9 ц/га неда 
2019 жылгъа 113,6 процент; жемишле 
эм жилекле – 331,1 ц/га неда 2019 
жылгъа 132,8 процент.

Мелиорация жаны бла ишлени 
жашаугъа кийириу «АПК продукци-
яны экспорту» регион проектни эм 
«Россейни мелиоратив комплекси» 
ведомстволу программаны чекле-
ринде бардырылгъанды. 2020 жылда 
белгиленнген программаланы чекле-
ринде 7,9 минг гектар сугъарылгъан 
жер хайырланыугъа берилгенди, ол 
программа кёрюмдюледен 22,2 про-
центге кёбюрекди.

Жемиш-жилеклени тирликлери 
жаны бла алчыла Лескен, Бахсан эм 

Урван муниципал районла болгъан-
дыла, алада бир гектардан орталыкъ 
ёлчемде 400-ден 700 центнерге дери 
кёгет жыйылгъанды. 

2020 жылда республикада интенсив 
технологиялагъа кёре 1380 гектарда, 
ол программа кёрюмдюден 10 ас-
ламды, кёпжылланы тирлик берип 
тургъан битим зыгытла орнатхандыла. 
Алма, кертме, шаптал терекледен 
сора да, кёпжыллыкъ жилекле – на-
ныкъ, голубика да. Голубика былтыр 
56,5 гектар жерде салыннганды. 

Кёгетлени качестволу сакъланыу-
ларын шёндюгю хранилищеле жал-
чытадыла. 2020 жылны ахырына 
аланы кючлери 225,4 минг тоннагъа 
жетгенди, ол санда 150,4 минг тонна 
жемиш продукция. 2020 жылда эл 
мюлк техниканы жангыртыу барды-
рылгъанды, республиканы эл мюлк 
продукция чыгъарыучулары 183 энчи 
техника сатып алгъандыла. 

2020 жылда битеу эл мюлкледе 119,6 
минг тонна тууар эм къанатлыланы 
этинден чыгъарылгъанды, ол 2019 
жыл бла тенглешдиргенде, 6,7 про-
центге кёбюрекди, сют саууу 4,5 про-
центге кёбейгенди, жумуртхала – юч 
процентге. Ийнеклени сют чыгъары-
улары да 2019 жыл бла тенглешдир-
генде, 12,6 процентге кёбейип, 6334 
килограмм болгъанды.

Малчылыкъ жаны бла къырал 
болушлукъ къойланы эм эчкилени 
жайыуда, къумалы малланы ёсдюрю-
уде, сютлю ийнеклени, эт чыгъарыу 
малчылыкъда этилгенди. Ол бор-
члагъа саулай да 362,4 миллион сом 
бёлюннгенди.

Ол жаны бла сорууланы сюзгенде, 
Казбек Коков малланы эт берген къу-
малыларын игилендириуню магъана-
лыгъа санагъанды. Ол малчылыкъны 
тири айнытыр эм эсленнген эсеплеге 
жетер ючюн малланы генетикаларын 
игилендириуге къайгъырыргъа кере-
клисин айтханды.

Министрни докладында жараш-
дырыучу промышленностьда ёсюу 
белгилегенди.  Алай бла 2019 жыл 
бла тенглешдиргенде, кондитер из-
делияланы чыгъарыуда ёсюм барады 
(7,1 процентге), эт эм эт продуктлада 
(1,6 процентге), къыймалада (26,1 
процентге), сюзмени мурдорунда 
хазырланнган сют продукцияда (9,1 
процентге), чёплеу жауда (20,3 про-
центге), комбикормлада (18,6 про-
центге), этил спиртде (46,7 процентге), 
жемиш чагъырлада (11,1 процентге), 
чагъыргъа жемиш материаллада (54 
процентге).

КЕНГЕШ

Республиканы агропромышленный комплексинде былтыргъы эсеплени 
тинтгендиле, келлик кезиуге борчла тохташдыргъандыла

Россейни  МВД-сыны 
«Прохладненский» рай-
онла аралы бёлюмюню 
полициячылары школлада 
«Кишиликни дерслерин» 
бардыргъандыла эмда 

автопробегге къатышхан-
дыла. Бу жумушла совет 
аскерле Афганистан ре-
спубликадан чыгъарыл-
гъан кюннге жораланн-
гандыла. 

Право низамны сакъ-
лаучула Благовещенка, 
Дальнее эм Малаканов-
ское элледе школлада бол-
гъандыла. Ала бла бирге 
школчула бла афган уруш-
ну ветеранлары, ол санда 
ОМВД-да жамауат советни 
келечиси Эдуард  Шкару-

бов да тюбешгендиле. Ала 
жаш адамлагъа къазау-
атны сылтауларыны, биз-
ни къырал анда къаллай 
жумушла толтургъаныны, 
урушну битеудуния тарых-

да жерини юслеринден 
айтхандыла. 

Районда афган урушда 
жоюлгъанланы хурметине 
автопробег да къуралгъан-
ды.  Анга къатышханла 
аскерчилени къабырлары-
на баргъандыла, алагъа 
гюлле салгъандыла, къа-
зауатда жоюлгъанлагъа 
бир минут шумсуз туруп 
хурмет этгендиле.

ТИКАЛАНЫ Фатима 
хазырлагъанды. 

Росгвардияны Звёздный 
элде бёлюмюнде къуллукъ 
этген аскерчиле лейтенан-
ла Марат Цаллагов, Игорь 
Черненков эмда аскерчи  
Мартин Дыгешев, 1-чи но-
мерли школ-интернатны 
кадетлери бла тюбешип, 
Кишиликни дерсин бар-
дыргъандыла. Ала жаш 
адамлагъа Ата журтубузну 

Федерал налог службаны 
КъМР-де Управлениясында 
бу ведомствону, Росреес-
трни эмда «Росреестрни 
ФКП-сы» къырал бюджет 
учрежденияны республи-
када бёлюмлери бла бирге 
ишлеуню юсюнден кен-
геш бардырылгъанды. Анга 
УФНС-ни башчысыны орун-
басары Будайланы Расул, 
Росреестрни Управления-
сыны башчысыны орунба-
сары Кючмезланы Мариям, 
«ФКП Росреестра» ФГБУ-ну 
таматасыны экинчиси Бёзю-
ланы Таймураз эм башхала 
къатышхандыла.

Жыйылыуда быйыл хай-
ырланыучулагъа жер ючюн 
налог тёлеулени юсюнден 
билдириуле жибериу жу-
мушланы, ведомстволаны 

араларында тийишли бай-
ламлыкъла къурауну юсюн-
ден сёлешгендиле. Дагъ-
ыда «Алгъын эсепленнген 
жеринден тепдирилмеген 
объектлени иелерин ачыкъ-
лау» законну излемлерини 
эмда эл мюлк производ-
ствода хайырланылгъан 
жер участкаланы тизмесин 

къурауну юсюнден ушакъ 
бардыргъандыла. 

Ахырында юч ведомство-
ну арасында ишни быллай 
халда къураргъа кереклиси 
да белгиленнгенди.   

УЛБАШЛАНЫ Мурат 
хазырлагъанды.

«Россети Шимал Кавказ» 
компанияны СКФО-да ток-
ну къоранчларын азайтыу 
жаны бла программасы 
КъМР-де тири барады дер-
чады. Аны чеклеринде 2024 
жылгъа дери тамамланы-
рыкъ ишлени экиден бирин 
республикада энергетикле 
озгъан тёрт айны ичинде 
бошагъандыла. Ол санда 
эски ызланы 43 процентин 
жангыртхандыла, электро-
кючню эсеплеген эски при-
борланы да 55 процентин 
алышхандыла.

Компанияны республи-
када бёлюмюнде белгиле-
генлерича, ишлени асла-
мысы Бахсан эмда Зольск 

районлада бардырылады. 
Алада эски ток ызладан 
256 километри жангыр-
тыллыкъды эмда 40 минг 
счётчик орнатыллыкъды. 
Бюгюнлюкге биринчисин-
ден 111 километринде хар 
зат тамам этилгенди, при-
борладан а 22 минги жан-
гыртылгъанды.

Зольск районда хауаны 
болуму ток чыбыкълагъа 
буз жабышыугъа себеплик 
этеди. Жангы, пластмасса 
бла тышланнган ызла (СИП) 
уа ол жаны бла къоркъуу-
суздула.

Бахсан районда да иели 
юйлеге баргъан ызланы 
аллай СИП-леге алыша-

дыла. Аманлыкъчыланы 
къоллары жетмезча, ток-
ну эсеплеген приборланы 
бийикде орнатадыла. Юй-
лени иелерине уа аланы 
кёргюзтюулерин билдирген 
пультла бередиле.

-  Жангыртыу ишлени 
къыш сууукълада бардыр-
гъаны бир жаны бла адам-
лагъа чырмау да болады, 
алай ызындан электрокюч 
бла жалчытыу  ышаннгы-
лы боллугъу ол болжаллы 
чурумланы эсге алмазча 
этеди, - деп белгилегенди 
бёлюмню башчысы Муртаз 
Каров.

ОМАРЛАНЫ Мурат 
хазырлагъанды.

Шабат кюнню кечесинде 
Элбрус районда къаты жел-
ни кезиуюнде, терекле аууп, 
ток ызла юзюлгендиле, бир 
къауум кёп фатарлы юйле-
ни башларыны къанжалы 
тюшгенди. Тырныаууз ша-
харда жылыу берген эм газ 
ызлагъа да хата жетгенди. 
Ол болум бла байламлы 
Байсолтан улу атлы орамда 
эки кёп къатлы юйде эм 
Нагорный микрорайонда 
жылыу бериу тохтагъан эди. 
Аны юсюнден бизге район 
администрацияны пресс-
службасындан билдирген-
диле. 

Ыйых кюн битеу коммунал 
службала шахарны жашауун 
тийишли халгъа къайтарыр 
мурат бла ишге чыкъгъан-
дыла. Шахарны орамларын 
аугъан  терекледен таза-
лагъандыла, бузулгъан ком-
мунал ызланы ишлерин тап 
болумгъа къайтаргъандыла. 

Минги тауну тийресиндеги 
солуу юйледе да 14 сагъатха 
жууукъ кезиуге ток бла газ 
берилгенди. Бюгюнлюкде 
агъачда аугъан назыланы ту-

урап жыйыу бардырылады. 
    Табийгъат болум бла бай-

ламлы объектледе Элбрус 
районну администрациясы-
ны таматасы Залийханланы 
Къаншаубий бла КъМР-ни 
табийгъат байлыкъла эм 
экология министри Шауа-
ланы Илияс, курортла эм 

туризм министри Мурат 
Шогенцуков, Тырныауузну 
мэри Жаппуланы Руслан, 
Элбрус посёлканы башчы-
сы Согаланы Магомет эм 
специалистле болгъандыла. 

КЪАСЫМЛАНЫ Аминат. 

  Кемчиликлени юслеринден айтхан-
да, интернет байламлыкъ акъыртын 
болгъанды, эрттенликде эм тюшде 
битеуроссей окъутуу платформалагъа 
къарагъанланы саны асыры кёпден  
республиканы окъуучулары аланы 
ачалмай къалгъандыла. Бу болумда 
уа мессенджерлени бла электрон 
почтаны  онглары болушхандыла. 
Министр бир-бир ата-анала тюрлю-
тюрлю сылтаула бла сабийлерине 
юйде окъургъа болушалмагъанлары-
ны юсюнден да айтханды. 

Дистанциялы халда билим бериуню 
ахшы шартларыны юсюнден айта, 
докладчы окъуучула бла устазла 
алгъан сынау саулукълары осал бол-
гъан сабийлени, школгъа баралмай 
къалгъанланы окъутууда, фахмулу 
сабийле бла энчи дерсле къурагъанда 
хайырлы боллугъун чертгенди. 

Докладыны ахырында Анзор Езаов, 
дистанциялы халда окъутууну техноло-
гияларын сингдире, билим бериуню 
качествосун игилендириу жаны бла 
мадарла мындан ары да бардырыл-
лыкъларын чертгенди. Кемчиликлени, 
чырмауланы азайтыугъа энчи эс бу-
руллугъун да айтханды ол: «Дистан-
циялы халда окъутуу амалсыздан къу-
ралгъанды. Ол тёрели дерслени бир 

заманда да алышаллыкъ тюйюлдю.  
Алай анга хазырланмай къалсакъ, 
терс боллукъбуз».

Докладны сюзе, депутатла жый-
ылыуну темасына кёз къарамларын 
билдиргендиле.Татьяна Егорова 
билим бериуню качествосуна кёре 
(ол санда дистанциялы окъутууда), 
къыралда республика къаллай жерни 
алгъаныны, пандемия школланы бо-
шагъанланы, вузланы студентлерини 
билимлерине къаллай заран салгъа-
ныны юслеринден соргъанды. Спи-
кер 5-7-жыллыкъ сабийлени школгъа 

репетиторла хазырлагъанларына эс 
буруп, аны сылтауларын соргъанды.   

Анзор Езаов дистанциялы окъуту-
уну качествосуну къырал рейтинги 
болмагъанын билдиргенди. Алай 
РФ-ни Жарыкъландырыу министер-
ствосуну тергеулерине кёре, респу-
блика къыралда бу жаны бла 60-чы 
жердеди. 

Былтыр вузлагъа окъуугъа кир-
генлени саны азаймагъанды, аны 
бла бирге медицина билим алыргъа 
сюйгенле кёбейгендиле. Бир къырал 
экзаменни эсеплерини юслеринден 

айтханда, республика, иги кёрюм-
дюле болдуруп, «жашил зонада» 
къалгъанды. 

Сабийлени репетиторла хазыр-
лагъанларыны юсюнден соруугъа 
жууаплай, докладчы  ол коммерци-
ялы билим бериу организацияланы 
башламчылыгъы болгъанын черт-
генди. Устазла школчулагъа билимни 
бередиле, сабий  садла уа «… ала 
саулукълу болурларына жууаплыды-
ла, коллективде кеслерин жюрютюрге 
юйретедиле, окъургъа уа – угъай».

Профильли комитетни башчысы 
Нина Емузова устазланы хазырлауну, 
ата-аналаны билим бериу ишге  къа-
тышдырыуну, дистанциялы халда окъ-
утургъа жарамагъан усталыкъланы 
юслеринден айтханды. Ол регионну 
кесинде билим бериу платформа-
ла къураллыкъларына, сабийлеге 
барысына да тенг онгла берген про-
граммала хазырланырыкъларына 
ышаннганын  айтханды. 

«Правительстволу сагъат» жууаплы 
органлагъа тийишли эсгертиуле этиу 
бла бошалгъанды. Ала къалай тол-
туруллукъларын Билим бериу, илму 
эм жаш тёлюню ишлери жаны бла 
комитет контрольда тутарыкъды. 

КъМР-ни Парламентини 
пресс-службасы. 

ОНОУЛАШЫУ

Бирлешип кюреширге 
келишгендиле

Энергетика

Токну къоранчларын 
азайтыргъа алланып

ТАБИЙГЪАТ

Уллу жел заранлыкъ тюшюргенди

Хурметлеу

Жигитлени 
сыйларын кёре

Росгвардия

аскер тарыхыны,   ахыр со-
лууларына дери антларына 
кертичи къалып, борчла-
рын толтургъан аскерчи 
нёгерлерини юслеринден 
айтхандыла. Школчулагъа 
миллет гвардияны аскер-
лерини юсюнден фильм да 
кёргюзтюлгенди. 

- Быллай тюбешиуледе 

ёсюп келген тёлю туугъан 
жерибизге сюймекликни, 
анга кертиликни, жууаплы-
лыкъны юсюнден биледиле. 
Жашланы бла къызланы 
ветеранлагъа, Ата журтубуз-
ну къоруулагъан жигитлеге 
хурмет этерге юйретирге 
тийишлиди. Мамыр жашау 
ючюн жанларын бергенлени 

атларын ёмюрлюк этерге 
борчлубуз,-дегенди    Марат 
Цаллагов.

Дерсни ахырында жыйыл-
гъанла Ата журтубуз ючюн 
жанларын бергенлени бир 
минут шумсуз туруп эсгер-
гендиле.

АБДУЛЛАХЛАНЫ Фатима 
хазырлагъанды. 

«Дистанциялы амалда окъутуу тёрели дерслени 
бир заманда да алышаллыкъ тюйюлдю»

Ахыры.  Аллы 1-чи бетдеди.

Ахыры.  Аллы 1-чи бетдеди.

Республиканы агропромышленный комплексинде былтыргъы эсеплени 
тинтгендиле, келлик кезиуге борчла тохташдыргъандыла

2020 жылда агропромышленный 
комплексни экспортуну жыллыкъ 
паны белгиленнген мардадан эсе 
кёбюрек толтурулгъанды.  Феде-
рал таможня службаны оператив 
кёрюмдюлерине кёре, 2020 жылда 
Къабарты-Малкъар Республикадан 
агропромышленный комплексни 
продукциясындан 22 миллион АБШ 
долларгъа тышына чыгъарылгъан-
ды, ол а планнга 113 процент чакълы 
бирди (планнга 19,5 миллион доллар 
целевой кёрюмдю белгиленип эди).

Республиканы оноучусу битимчи-
ликде жюзюм ёсдюрюуге уллу эс 
бурургъа тийишлисин, ол жаны бла 
алгъыннгы тёрелени къайтарыргъа 
кереклисин да белгилегенди. «Къы-
ралны политикасында бюгюнлюкде 
ол жаны бла чурумла жокъдула, 
Къабарты-Малкъар а аллай айныуну 
тамблагъы кюню болгъан тийреди. 
Майданланы жюзюм орнатыугъа 
хайырланыргъа тийишлиди», - деп, 
ол соруугъа Правительство эс бурурча 
буюргъанды.

2020 жылда РФ-ни Эл мюлк мини-
стерствосу сайлагъан республиканы 
20 инвестиция проектине, аланы 
бардыргъанда жойгъан ырысхыны 
бир кесегин  къайтарырча, федерал 
субсидияла берилгендиле. Къырал 
болушлукъну ёлчеми 465,6 миллион 
сом болгъанды.

Инвестицияла соруугъа къарай, 
Хасан Сижажев эл мюлкню айнытыу 
къырал программаны чеклеринде 
2020 жылда  къырал билеклик бу ыз-

лада берилгенин  билдиргенди: «Агро-
стартап» - 36 заявительге, «Ишин 
энди башлай тургъан фермер» - 22 
заявительге, «Юйюр ферма» - 14 
заявительге, «СПоК-ны материал-
техника къолайлыгъын игилендириу» 
- бир заявительге, «Эл кооперацияны 
айнытыу» - эки заявительге. Гитче эм 
орта предпринимательствону субъект-
лерине къырал болушлукъну ёлчеми 
138,8 миллион сом болгъанды.

2020 жылда «Эл тийрелени ком-
плекс халлы айнытыу» федерал 
программа ишлеп башлагъанды, 
аны чегинде Огъары Къуркъужин, 
Псыншоко, Урван, Тёбен Чегем, Залу-
кодес элледе, Солдатская станицада 
14,3 километр узунлукъда суу баргъан 
ызла тартылгъандыла. Заюково элни 
тийресинде 8,845 километр узунлукъ-
да газ баргъан быргъыла салыннган-
дыла. Майскийде канализация эм 
орамда суу ызла жаны бла къурулуш 
ишле тындырылгъандыла. Къырал 
болушлукъну ёлчеми 250 миллион 
сом чакълы бир болгъанды.

Битеу да бирге республиканы агро-
промышленный комплексине 2020 
жылда федерал бюджетден къырал 
болушлукъну ёлчеми 2,7 миллиард 
сомду, ол 2019 жылдан эсе 46 про-
центге асламыракъды. Быйыл ре-
спубликаны Правительствосу РФ-ни 
Эл мюлк министерствосу бла 2,2 
миллиард сом субсидия берилирча 
сегиз келишимге къол салгъанды.

Бара тургъан жылны борчларыны 
юсюнден айта, министр эл мюлк 
магъаналы 8,539 минг гектар сугъа-
рылгъан жер хайырланыугъа бери-

лирге планда болгъанын белгиленн-
генди. Битеу тюрлю иели эл мюлкчю-
ле 2021 жылда 120 минг тонна тууар 
эм къанатлы эт, 540 минг тонна сют, 
240 миллион жумуртха чыгъарлыкъ-
лары да планнга салыныпды. 

2021 жылда «Эл тийрелени ком-
плекс халлы айнытыу» программаны 
чеклеринде  Пролетарское элни 
тийресинде  проектле жашаугъа 
кийирилирге керекдиле (мектепни 
мекямыны тынгылы ремонту, тыш 
жарыкълыкъ берген ызланы иги-
лендириу эм суу жыйылгъан  жангы 
скважинаны къурулушу), Солдатская 
станицада (суу жыйылгъан скважи-
наны къурулушу, 140 жери болгъан 
школгъа дери билим берген махке-
мени къурулушу); Къашхатауда (орта 
школну окъутуу корпусунда эм район 
маданият юйню мекямында тынгылы 
ремонт, маданият юйню излемлерине 
кёре эки автобусну сатып алыу). Ол 
борчлагъа быйыл 183,5 миллион сом 
бёлюрге умутлудула. 

Хасан Сижажев, болум эм айныу 
ызла эсге алынсала, Къабарты-Мал-
къар Республиканы агропромыш-
ленный комплексинде быйыл продо-
вольствиялы къоркъуусузлукъну эм 
эллилени турмушларын игилендириу-
ню жалчытхан ёсюу сакъланырыгъын 
белгилегенди. 

Кенгешни чегинде бёлюмню ай-
ныууну магъаналы жанлары сюзюл-
гендиле. Мусукланы Алий эл мюлк 
производствону ёлчемлерини жыл 
сайын ёсюулери он процентден аз 
болмазгъа тийишлисин белгилегенди, 
ол а 2024 жылгъа целевой кёрюм-

дюлеге жетерге онг берликди. Пре-
мьер-министрни оюмуна кёре, уллу 
инвестиция проектлени жашаугъа 
кийириуню андан ары бардырыргъа, 
валовый продуктну ёсдюрюп турурча 
резервле излерге тийишлиди, ол сан-
да мелиорация эм интенсив эл мюлк 
технологияла жаны бла да. 

Республиканы Эл мюлк министер-
ствону бюгюнлюкде аллында тургъан 
магъаналы борчларындан бирине 
Казбек Коков эл мюлкде гитче эм 
орта халлы предпринимательствогъа 
къырал болушлукъ тапдырыуну са-
нагъанды. «Эл мюлк чыгъарыучу-
лагъа къырал билекликни ёлчемин 
азайтмазгъа тийишлиди, - деп черт-
генди Башчы. – Эсни энчи мюлклени 
айнытыугъа бурургъа тийишлиди. 
Ол эллилеге себеплик этиуню ахшы 
амалыды». Республиканы оноучусу 
аны бла бирге энди ишлерин башлай 
тургъан эл мюлк предпринимательле-
ни алгъан ырысхыларын тийишлисича 
къоратыргъа юйретирге кереклисин 
чертгенди. Министр бюгюнлюкде 
ол соруугъа МСП-ны субъектлерине 
грантланы мурдорунда билеклик эти-
уню чегинде, Урунуу министерствону 
кооперацияны айнытыу ызында къа-
ралгъанын билдиргенди. 

«Жерибиз алай кёп тюйюлдю, аны 
ючюн аны тийишлисича хайырланыр-
гъа керекди», - дегенди Казбек Коков 
кенгешни ахырында.  

КъМР-ни Башчысыны бла 
Правительствосуну 

пресс-службасы.

2021 жылда 14 февраль-
да юстицияны генерал-
майору, Россей Федераци-
яны Следствие комитетини 
Шимал-Кавказ федерал 
округда Баш следствие 
управлениясыны энчи 
магъаналы ишлени тинтиу 
жаны бла управлениясыны 
башчысы Тхакахов Мурат 
Альбертович ауушханды.

М.А. Тхакахов 1970 жыл-
да 2 июньда Урван районну  
Урван элинде туугъанды. 
1995 жылда  Ростовну къы-
рал университетини  «юри-
спруденция» бёлюмюн бо-
шагъанды. Урунуу жолун ол   
1997 жылда Урван районну 
прокуратурасында сле-
довательни къуллугъунда 
башлагъанды.  Бир ненча 
жылны ичинде Нальчикни 
прокуратурасында оноучу 
къуллукълада ишлегенди, 
ызы бла Россей Федера-
цияны  прокуратурасын-
да Следствие комитетни  
Шимал-Кавказ эм  Юг 
федерал округлада Баш 
следствие управлениясын-
да ишлегенди. 

 2011 жылда июльда  М.А. 
Тхакахов РФ-ни Президен-
тини Указы бла Россей 

Федерацияны Следствие 
комитетини Шимал-Кав-
каз федерал округда Баш 
следствие управлениясы-
ны энчи магъаналы ишле-
ни тинтиу жаны бла управ-
лениясыны башчысына 
салыннганды. 

Ишлеген жерлеринде  
Тхакахов кесини професси-

онал билимин, адамлыкъ 
ышанларын кёргюзтген-
ди. Ол коллективни ишин 
хайырлы къурау хунери, 
жууаплылыгъы, кесине эм 
башхалагъа къатылыгъы 
бла энчи болгъанды, баш-
лагъан ишин ахырына 
дери жетдирмей къой-
магъанды. Аны башчы-
лыгъында Шимал-Кавказ 
регионну субъектлеринде 
жамауатны къайгъыртхан, 
чамландыргъан уголов-
ный ишле тинтилгендиле. 
Ол ишинде жетишимлери 
ючюн тюрлю-тюрлю ве-
домстволу саугъала бла 
белгиленнгенди.    

Тхакахов Мурат Альбер-
товични, намыслы, борчу-
на кертичи, ышаннгылы, 
къайгъырыулу адамны 
жарыкъ сыфаты жюрекле-
рибизде ёмюрлеге сакъла-
нырыкъды.  

Бушуу

ТХАКАХОВ Мурат Альбертович 

Коков К.В., Егорова Т.Б., Мусукланы А.Т., Кодзоков 
М.М., Макоев Т.Э., Ажиев В.Х., Ахохов Т.Б., Бауаланы 
А.К., Бердов Х.А., Богатырев О. З., Воронин С.В., Гелях-
ланы А.С., Говоров С.А., Жанатайланы С.А., Карданов 
М.Н., Кодзоков З.Б., Кунижев М.А., Лихов А. Ч., Маиров 
Ю.Х., Мальбахов Б.Х., Павлов В.П., Потапов А.Е., Со-
хроков Х.Х., Татуев К.Б., Хабаров Н.А., Хашхожев А.Б., 
Хубиев М.Б., Шихабахов М.Х. 

Эсде тутуу

Шаркъ жомакълагъа  
къызыныу

Ол 1951 жылда 17 февральда сюргюн-
де Къазахстанны Туркестан шахарында 
туугъанды. Малкъар халкъны биринчи 
устазларындан бири Мызыланы Адрайны 
бла Газаланы Абийни юйюрлерине жетинчи 
сабий, жетинчи къууанч болуп къошулгъан-
ды. Юйюр тамата Думалада устазлыкъ, 
школ директорлукъ да этгенди. Уллу Ата 
журт урушдан тасхачы ротаны политругу 
сакъат болуп къайтханды. Киши жеринде 
эсепчи болуп ишлегенди.

Къаншаубий кичи болгъанына таматала 
Зайнафха, Далхатха, Розагъа, Ниязбийге, 
Лизагъа, Зарифге ийнакъ болуп, эркеленип 
ёсгенди, жаланда китапла айыргъандыла 
аны хылиден. Бек сюйгенлери уа – шаркъ 
жомакъла. Ол кезиуде окъуна тартханды 
аны жюреги кюнчыгъышха.

Мызыланы бу юйюрлери халкъыбыз артха 
къайтханда Яникойда тохтагъанды. Адрай-
ны сабийлери билимли, иш кёллю, халкъ-
ларын да сюйген адамла болуп ёсгендиле. 
Къаншаубий, школну бошагъанлай, жыл 
чакълы бирни Тырныауузда вольфрам-мо-
либден комбинатда ишлегенди. Москвада 
Азия бла Африка къыралланы институтунда 
окъургъа эди аны мураты. Ата-ана сабий-
лерин ары ыразы болуп жибермегендиле, 
алай тыйгъан а этмегендиле.

Окъуу
1970 жылда баргъанды ол Москвагъа. 

Биринчи кюн окъуна китаплада жазыл-
гъандан таныгъан къонгуроу килисалы, 
жылтырауукъ межгитли, уллу да, ариу да 
ара шахарны сюйюп къойгъанды. Артда уа 
анда Москваны М. Ломоносов атлы къырал 
университетини Азия бла Африка къырал-
ланы институтунда окъугъанды. Анда аны 
беш жарыкъ да, татлы да студент жыллары 
кетгендиле. Кёп къыралланы келечилерин 
таныгъанды ол, аланы адет-тёрелерине 
сейири уа бюгюн да къанмагъанды. 

Къаншаубий тюрк бёлюмде окъугъанды. 
Ол заманлада солуу айлада болуучу сту-
дент отрядланы къурамында кёп жерледе 
болгъанды. Биринчи практикасын а Тюркде 
ётгенди. Ол анда сау жылны нефть бла 
байламлы заводда ишлегенди. Стамбул 
аны шаркъ ариулугъу бла сейирсиндирип, 
жюрегине кирип къалгъанды. 

Мызы улу 1975 жылда университетни бо-
шагъанды. Ызы бла СССР-ни Илмула ака-
демиясыны тюрк тилни тинтиу институтуну 
аспирантурасына киргенди. Аны 1979 жылда 
тауусханды.

Кесини жумушун излеу
Ол заманда Москва Олимпиадагъа хазыр-

ланнганды. Ол къызыу кезиуде Къаншаубий 
урунуу жолун аны ишине къатышхан тыш 
къыраллы фирмала бла байламлыкъ жю-
рютген службада башлагъанды. Ызы бла 
КПСС-ни Ара Комитетинде Жамауат илму-
ланы институтунда ишлегенди.

Анда иги кесек заманны уруннгандан 
сора, къыралны идеологиясы тюрленип 
башлагъанда, ол Россейде Къырал кинону 

комитетине кёчюп, анда кинола алдыргъан 
«Интердет» деген фирмада кинопроизвод-
ствону координатору, киноконцерт ишни 
къураучусу болуп ишлеп тургъанды.

Ызы бла тюз да аллай «Картал» деген 
фирмагъа бир къауум жылны башчылыкъ 
этгенди. Анда ишлеген бек сейир эди, алай 
Россейде бла СНГ-да ишлеген «Итил» деген 
тюрк къурулуш фирмагъа чакъыргъанла-
рында, Къаншаубий ары координатор болуп 
баргъанды. Ол фирма иесини атын жюрют-
генди, кеси да Башкъортостанда кёп къатлы 
юйле ишлегенди.

Къаншаубий Башкъортостан Республи-
каны тыш экономика байламлыкъла эм 
сатыу-алыу жаны бла министерствосуну бла 
Тюркню араларында жумушланы хакъсыз 
толтуруп тургъанды ал заманда. Бу ишледе 
ангыламын кёрюп, 2004 жылда  аны Тюркде 
Башкъортостанны келечиси этгендиле.

Эки жанына да 
хайыр тюшюре

Анга буюрулгъан иш жууаплы эди десек, 
ол азды. Къаншаубий сатыу-алыу, экономика 
жаны бла байламлыкъланы къураргъа, ай-
нытыргъа керек эди. Башкъортостан, эслеп 
къарагъанда, Россейни бек бай республикала-
рындан бириди. Анда нефть иш да чыгъады. 
Тюрк а аны сатып алады. Эки жанына да 
хайыр тюшюрюу арада айланнган адамланы 
тириликлерине кёре болгъаны туурады. Мызы 
улу ишлеп башлагъанлай окъуна ол республи-
кагъа келген хайыр эки бла жарымгъа кёбей-
генди. Уллу тюрк компанияла инвестицияла 
этип башлагъандыла. Жангы супермаркетле 
ачылгъандыла. Заводлагъа тюрк оборудова-
ние келеди…

Ол аз тюйюлдю. Алай Къаншаубийни 
башчылыгъында бу ишлени бардыргъанла 
сатыу-алыу, экономика хайыр бла чекленип 
къалмайдыла. Стамбулда Башкъортостанны 
кюнлерин бардыргъан тёрени да ала баш-
лагъандыла. Аны адамлары анда кеслерини 
маданиятларын, санатларын, миллет теат-
рларыны жетишимлерин да кёргюзтюп, сурат 

эм эрттегили кийимлерини кёрмючлерин да 
этип, эрттегили тамырларын белгилегендиле.
Быллай тюбешиулени, танышыуланы юслери 
бла къарындаш халкъла бир бирге бютюнда 
жууукъ болгъандыла.

Кинола – орус тилде
Алайды, адамланы искусстводан, мадани-

ятдан, адабиятдан бек жууукълашдыргъан 
зат жокъду дунияда. Аны билип, Къаншаубий 
россейлилени бла тюрклюлени араларында 
ол жаны бла да байламлыкъ къураугъа уллу 
юлюшюн къошханды. Ол 1990-чы жыллада 
тюрк жазыучу Решат Нури Гюнтекинни «Ко-
ролёк – птичка певчая» деген романына кёре 
салыннган кёп сериялы тюрк кинону орус 
тилге кёчюргенди. Аны бу ишин жаратханла 
тилеп, дагъыда «Манкурт», «Млечный путь», 
«Любовь моя – печаль моя», «Долг чести» 
деген фильмлени да ангылатханды бизни 

къараучулагъа. Алагъа бизде къалай сюйюп 
къарагъанлары уа белгилиди. 

«Любовь моя – печаль моя» дегенде бизни 
къыралда, андан тышында да белгили аламат 
актёрла ойнагъандыла: Ирина Мирошниченко, 
Армен Джигарханян, Владимир Самойлов, 
Арчил Гомиашвили… Аланы ары къатышыр-
гъа чакъыртхан да Мызы улу болгъанды.

Ол жыллада Къаншаубий, Тюркню юсюн-
ден хапар айтып, бизни телевиденияда энчи 
бериуле бардырып тургъанды. Алада доку-
ментли кинола да кёргюзтгенди. Аланы юсле-
ри бла алда бизни къыралгъа шуёх болмагъан 
Тюркге жол ачылгъанды.

Кязим бла Къайсын 
тюрк дуниясында

Адабият кёчюрмеле жаны бла да Къан-
шауби кёп иш этеди. Былайда ол тюрк тилде 
бизни бек уллу шайырларыбызны китапларын 
чыгъаргъанын белгилерге керекди. Ол бла 
аны бу ишде нёгерлери, акъылманыбыз, 
шаркъ поэзияны иги билген назмучубуз 
Мечиланы Кязимни 160-жыллыгъына атап, 
аны «Адамды бизни атыбыз» деген аты бла 
китабын чыгъаргъандыла. Алай бла тюрк 

халкъына аламат саугъа этгендиле. Бизни 
да къууандыргъандыла. 

Къайсынны 80-жыллыкъ юбилейине «Жа-
ралы таш» деген китабын бергенди тюрк 
окъуучулагъа. Артдаракъ Ахмет Неджет бла 
Къаншаубий бирге кёчюрюп, «Бу таула тур-
гъан къадарда» деген жангы жыйымдыгъын 
басмалагъандыла.

Къайсынны 80-жыллыгъын белгилей, бери 
уллу делегация келгени да Къаншаубийни 
хайырындан болгъаны баямды: къырал 
къуллукъчу Кемал Зейбек, Ахмет Есевини 
фондуну президенти Хурриет Эрсой, Ахмет 
Неджет, филология илмуланы доктору Вилет 
Балкан эм башхала. Аллай байрам узакъ 
Стамбулда да баргъанды мындан баргъан 
къонакъла бла бирге.

Анда Къайсынны аты бла парк ачханлары, 
аны эсгертмесин салгъанлары да чегемли 
жашны хайырындан болгъаны белгилиди. 
Аны ючюн Къаншаубийге миллет энчи ыспас 
этеди. «Малкъар антология» да Тюркде Мызы 
улуну хайырындан басмаланнганды.

Бир жанлы болуп къалмай, малкъар тилге 
да кёчюреди Мызы улу тюрклю жазыучуланы. 
Ол Беппайланы Муталип бла бирге Ахмет Не-
джетни назмуларын хазырлап, китапны атына 
«Стамбул башында турнала» деп атагъанды.

Россей классикле 
кюнчыгъышда

Озгъан ёмюрледе жашагъан орус поэтлени 
назмулары бирде бюгюн жазылгъанча жуу-
укъ боладыла окъуучугъа. Алагъа не заманда 
да тартады жюрек. Баям, андан болур Къан-
шаубий ол уллу дуния байлыкъны да тюрк 
окъуучулагъа жууукъ этерге сюйгенди. Аланы 
чыгъармаларын кёчюрюп, Тюркню ара жур-
налларында, газетлеринде, назму антология-
ларында басмалайды. Энчи китапла этип да 
чыгъарады. Бу ишде анга Тюркню белгили 
назмучулары алда сагъынылгъан Ахмет Не-
джет, бла Аныл Меричелли да болушадыла. 

Сёз ючюн, Къаншаубий бла Ахмет Неджет 
Александр Пушкинни «Евгений Онегин» 
деген романын, Анна Ахматованы назму 
жыйымдыгъын тюрк тилде китапла этип 
чыгъаргъандыла. Ала дагъыда орус поэзи-
яны ёчюлмез сёзюн, ол санда Александр 
Пушкинни, Михаил Лермонтовну, Александр 
Блокну, Сергей Есенинни, Фёдор Тютчевни, 
Владимир Маяковскийни эм башхаланы тюрк 
тилге кёчюргенди. Айтхылыкъ орус поэт Ми-
хаил Лермонтовну «Смерть поэта» деген энчи 
жыйымдыгъы назмучуну 185-жыллыгъына 
аталып чыкъгъанды. Ол уллу ишди, алай а 
аперимликни кесине алмайды таулу жаш – 
махтауну анга бу ишде болушхан Есевини 
фондунда ишлеген къалам къарындашла-
рына береди. 

 * * * 
Мызыланы Къаншаубий эки жашны бла 

бир къызны атасыды. Алим аны ызы бла 
баргъанды. Ол халкъла аралы халланы 
институтун бошагъанды. Кичи жашы Ра-
сул врачды. Лейла уа алыкъына школгъа 
жюрюйдю.

МУСУКАЛАНЫ Сакинат.

Сюргюн гыржынны 
ачылыгъы

Ол 1936 жылда 14 февральда 
Узбекистанда туугъанды. Атасы бла 
анасы, голландиячы немислиле, 
алгъа Ставрополь тийреде Къобан-
ны сол жанында Великокняжеское 
элде жашагъандыла. Дин ахлусу 
аппаларын сибирлик этгенде, ала 
Краснодаргъа къачхандыла. 

Анасы Ирма Одессада педин-
ститутда окъуп, устазлыкъ этгенди. 
Атасы Евгений а Донбассда кёмюр 
чыгъаргъан комбинатда бухгалтер. 
Андан аланы, кёп немисли юйюрле-
нича, Орта Азиягъа кёчюргендиле. 
Ала Ургенч шахаргъа тюшгендиле. 
Тойларын да анда этгендиле. 

1937 жылда Евгенийни жалгъан 
дау бла тутхандыла. Ала уа Къыр-
гъызстаннга къачып, Таласда Ор-
ловка (Ак-Дебе) элде букъгъан-
дыла. Ачлыкъ, жаланнгачлыкъ да 
сынагъандыла, кичи жашчыкъ да 
ауушханды. Школгъа Анна Мартенс 
деп, ыннасыны тукъуму бла жюрюп 
башлагъанды.

Ирма 1942 жылда Герман Гернер 
деп, ахлуларын фашистле къыр-
гъандан сора, Польшадан къачып 
айланнган чюйютлю жаш бла некях 
этгенди. Андан сора ол тас болуп 
къалгъанды. Тасхачы болгъанын 
артда билгендиле. Ала аны тукъу-
муна жазылгъан къагъытлары бла 
Джамбулгъа, 1946 жылда уа Поль-
шагъа кёчгендиле. Алай бла Гернер 
Аннаны, анасын да къутхарып, 
алагъа жангы ата журт бергенди.

Сайлау жолларында
Анда ала алгъа Новая Руда, артда 

Воцлав шахарлада жашагъандыла. 

Анна художник болургъа сюйгенди. 
Алай анасы къызы аны бла башын 
туталмаз деп къоркъгъанды эм 
аны унамагъанды. Алай бла Анна 
Варшавада университетни геология 
факультетин тауусханды. 

Студент заманында, «Каламбур» 
деген жаш тёлю клубха жюрюп, 
анда жырлагъанды. Ала жууукъ 
шахарлада, элледе концертле къу-
рап тургъандыла. Тынгылаучула 
анга асыры жарыкъ тюбегенден, 
къыз жыр аны къадары болгъанын 
ангылагъанды. 

Музыка окъууу болмагъаны чыр-
маса да, ол бек уллу комиссияны 
сынамындан ётюп, жырларгъа 
эркинлик алгъанды. Аны радиода 
жырлатып, концертлеге, фестиваль-
лагъа чакъырып башлагъандыла.

Фестивальла, 
пластинкала

Ол 1963 жылда Сопотда баргъан 
Халкъла аралы фестивальда ючюн-
чю жерни алгъанды. Ол биринчи 
хорлам эди. Экинчи жыл да ол тёре-
ли эришиуде польшачы жырчыланы 
араларында биринчиге, халкъла 
аралы жаны бла экинчиге чыкъ-
гъанды. Ызы бла битеу Европагъа 
айланнганды – АБШ-да, Канадада, 
Францияда, Италияда, Германияда, 
Австралияда, Португалияда, бизде, 
дагъыда кёп жерледе болгъанды ол. 
«Аве, Мария» деген жырны уа Папа 
Римскийге атап жырлагъанды. 

1966 жылда биринчи альбомун, 
юч жылдан а аны орусчасын да 
жаздыргъанды. 1967 жылда Неапо-
литан жырланы XV фестивалында 
ол «Oscar della simpatia» деген пре-
миягъа, 1974 жылда «Золотой Крест 
Заслуги» деген белгиге, 1979 жылда 
уа рыцарь жору бла «Возрождение 
Польши» деген орденнге тийишли 
болгъанды. Жырчыны миллионла 

бла чыкъгъан пластинкалары къу-
уандыргъандыла аны жырларын 
сюйгенлени. 

«Сыннган гинжи»
1967 жылда августда Италияда 

авариягъа тюшюп, Анна Герман 
бек къыйналгъанды. Аны сыннган 
жерлерини саны къыркъ тогъузгъа 
жетгенди дейдиле, башха жарала-
рын санамай. Эки ыйыкъны ол кеси-
не келалмай тургъанды. Алты айны 
гипсде жатханды. Кесине «сыннган 
гинжи» деп да атагъанды.

Эс жыйгъанлай, аны Варшавагъа 
элтирлерин тилегенди. Аланы ач-
лыкъдан, ёлюм къоркъуудан къу-
тултхан Польшаны ол бек сюйгенди. 
Къыйын сагъатында да аны изле-
генди, олтурургъа, жюрюрге, жыр-
ларгъа да жангыдан юйреннгенди.

Юч жылны ичинде анасы Ирма 
аны къатындан кетмегенди. Сюй-
гени Збигнев Тухольскийге да, ол 
да Аннаны кёллендирип, анга бо-
лушуп, жангыдан сахнагъа чыгъар 
онг бергендиле. Сау болгъанлай, 
ол онеки жыл таныгъан Збигневге 
баргъанды. 1975 жылда алагъа 
жашчыкъ туугъанды. Збышек да, 
атасыча, илму бла кюрешеди. Анга 
атап, анасы жомакъ да жазгъанды.

Жаланда юч жылдан къайтханды 
ол сюйген ишине. Ол Варшавада 
сахнагъа чыкъгъанда, концертге 
келгенле, анга къууана, жарым сагъ-
атны тохтамай къарс ургъандыла. 

Анна, къыйын ауруп, 1982 жылда  
августда алышханды дуниясын. 
Ахыр концертинде «Эхо любви» де-
ген жырны айтханда, битеу зал аны 
биргесине жилягъанды. 

Орта Азияда
Анна мында ётдюрген он жыл ариу 

эсгериуле къоймагъандыла: атасы, 
аны къарындашлары, эгечлери да, 
немислиле болгъанлары ючюн, 

лагерьледе жоюлгъандыла. Къа-
бырлары да къалмагъанды. 

Алай а жырчы Ташкентде, Ал-
ма-Атада да бола тургъанды. 
1973 жылда Карагандада ата 
къарындашы Артур Герман, устаз, 
журналист, аны радиодан эшитип, 
эгечлерини ауазларына ушатып, 
кёп жерлеге жазгъанды. Толу 
хапар алалмагъанды. 

Целиноградда (Астана, Нур-
Султан) 1974 жылда аны концерти 
боллугъун эшитип, ары барып, эки-
ге айланнган эгечине тюбегенди. 
Анга атасыны суратын кёргюзтгенде, 
Анна, асыры абызырагъандан, не-
мис тилде сёлешип башлагъанын 
эсгередиле. Алай бла эрттеден 
хапар излеп тургъан жууукъла бир 
бирлерин тапхандыла. Артда Артур 
«Неизвестная Анна Герман» деп, 
тукъумларыны да тарыхын айтып, 
къарындашындан туугъан жырчы 
къызны юсюнден китап жазгъанды. 
Ол концертде ары келгенлеге Анна 
Герман мында жашап тургъаныны 
хапарын айтханды. 

Таласда ол элде школну директору 
Израил Кондубаев музей ачханды. 
Кёрмючде Анна Германны, устаз 
Ирманы да документлери бардыла. 
Джамбулда уа (Тараз) ол тохтагъан 
«Жамбыл» къонакъ юйню къабыр-
гъасында жырчыны эсгериу къанга-
сы тагъылады.

Чексиз сюймеклик 
Бюгюн да алайды. Биринчи кере 

Москвагъа ол 1964 жылда келгенди. 
Ол анасы сёлешген меннонит, не-
мис, орус, узбек, къыргъыз, къазах 
тиллени билгенди. Жырлагъан да 
кёп тилледе этгенди. Орусча уа алай 
уста сёлешгенди, ол бизден болгъа-
ны ишеклик къалдырмазча. 

Кёп чакъырылгъан жерледен 
да къалып, ол бери келирге сюй-
генди. Кеси эсгергеннге кёре, 

Новосибирскде концерт бергенде, 
анда юч кюннге къалып, атасыны 
ызын излегенди. Алай ол саясат 
жашырынлыкъ кёп жыллада тюз 
хапар тапмагъанды. «Гори, гори, 
моя звезда» деген романсны уа 
хар баргъан жеринде атасына атап 
жырлагъанды. 

Анга деп поэтле назму жаз-
гъандыла, композиторла жырла 
такъгъандыла: «Надежда», «Неж-
ность», «Возвращение романса», 
«Когда цвели сады», «Любви не-
громкие слова»,  «А он мне нравит-
ся», «Колыбельная», «Снова ветка 
качнулась», «Эхо любви», «Опять 
плывут куда-то корабли», «Белая 
черёмуха» эм башхала. Бир къауум 
жырлагъа уа ол кеси да такъгъанды 
макъам: «И было небо голубое», 
«Всё на свете изменяется», «По-
дарок милому»… 

1980 жылда Анна Германнга 
«РСФСР-ни халкъ артисти» деген 
ат аталгъанды. Ол кетгенден сора 
анга Орден Чести деген бек сыйлы 
россей саугъаны тийишли кёрген-
диле. Бизде, аны эсгере, «Анна 
Герман. Эхо любви», «Анна Герман. 
Тайна белого ангела» деген кинола 
алыннгандыла. Бир къауум шахарда 
аны жырларын сюйгенлени бириги-
улери бардыла.

КЕРТИЛАНЫ Сакинат.

Фахмусун, кючюн-къарыуун аямай, халкъланы араларында шуёхлукъну, 
байыкъландырыуну эмда бир бирни иги ангылауну кёпюрлерин салады

Мызыланы Адрайны жашы Къаншаубий, аты айтылгъан уста тилманч, белгили шаркъ илмучу, 
Тюрк тилли халкъла аралы академияны сыйлы академиги, 

Башкъортостан Республиканы Стамбулда келечиси бу кюнледе юбилейин белгилейди.

Жырчы эм композитор, 
РСФСР-ни халкъ артисти Анна 
Германны башхалагъа уша-
магъан тауушлукъ ауазы бюгюн 
да хычыуунду тынгылагъан-
лагъа. Кеси заманында уа аны 
бизни къыралда бек сыйлагъан-
дыла. Бу кюнледе ол туугъанлы 
сексен беш жыл болады.

Озгъан жылны эсеплери Россейде 
не халдадыла?

Росстатны тергеулерине кёре, Россейни ВВП-сы 3,1 про-
центге азайгъанды. Бирикген Европаны кёрюмдюсю бла 
тенглешдиргенде, ол эки кереге азды (анда экономика 
7,3 процентге тюшгенди), алгъын этилген тергеулеге да 
жетмейди. Агентство соргъан экспертлени оюмларына 
кёре, экономика 3,7 процентге чёгерге керек эди, Эко-
номиканы айнытыу министерство уа аны 3,9 процентде 
кёрюп тургъанды.

Къыралны Башчысы министр Максим Решетников бла 
тюбешгенинде, сёз аны юсюнден баргъанды. «Былтыр 
экономика артыкъ бек азаймагъанды. Биз ол жылны бирси 
уллу экономикаладан эсе иги ётгенибиз кёрюнеди», - де-
генди министр.

- Европада уа ол неллай бирге селейгенди, жети про-
центден артыкъгъа? - деп соргъанды Путин? «Бир-бир уллу 
къыраллада – тогъузушар процентге окъуна. Германияда 
уа ол азыракъды – беш процентге. Аланы барыларыны 
къатында бизни хатабыз жокъду», - деп жууаплагъанды 
Решетников. «Башхача айтханда, бизде болум битеу да 
Евросоюздан, АБШ-дан окъуна да игиди», - деп чертгенди 
президент.

Bloomberg агентствону оюмуна кёре, иш алай Россейде 
властьла тюз оноу этгенлерини хайырындан болгъанды. 
Быйыл а бизни къыралны экономикасы юч процентге кё-
бейирикди деп тергейдиле.

Мишустиннге къаллай кёзден къарайдыла?
ВЦИОМ-ну тергеулерине кёре, премьерни рейтинги сау 

жылны 52-55 процентде тургъанды. Ол а президентни 
ызындан баргъан экинчи жерге саналады. Къайсы Прави-
тельствогъа да къыйын кёрюнюрюк озгъан жылны ичинде, 
Мишустинни ишин жаратмагъанланы саны 23 процентден 
30 процентге кётюрюлгенди.

Экспертле оюм этгенлерича, премьерни кабинетини 
быйылгъы ишин ачыкълагъан кёрюмдюню тюзге санар-
чады. Политика технологияланы Арасыны башчысыны 
орунбасары Алексей Макаркин айтханнга кёре, прави-
тельство пандемияда ишин тынгылы бардыргъанды. «Ол 
къыйын, нефтьни багъасы да тюшген кезиуде хар неда 
тюп боллукъду деген оюмла да болгъандыла. Жашау а ол 
алай болмагъанын кёргюзтгенди», - дегенди политолог.

Правительство къармашып, алгъын артыкъ уллу эс 
бурулмагъан бёлюмлени окъуна айнытханды. Сёз ючюн, 
фармацевтиканы. «Пандемия «цифраны» да тирилтгенди. 
COVID-19 бошаллыкъды, технологияла уа къаллыкъдыла», 
- дегенди Макаркин.

Шёндюледе тюрлю-тюрлю айнытыу проектлени къурар-
гъа эмда тамамларгъа онгла чыгъарыгъына ишексизди ол. 
Бир талайы жетишимли бардырыладыла. Правительствону 
келир кезиуледе иши уа ашыгъышлы мадарладан кетип, 
ышаннгылы айнытыуда барлыкъды.

Бачамаланы айлыкъ хакълары ненча эди?
«Революциядан сора  Ленин Совнаркомну башчысы 

болгъанында, аны айлыкъ хакъы 500 сом эди, - дегенди 
РАН-ны Россейни тарыхыны институтуну тамата илму 
ишчиси Роман Кирсанов. – Ол артыкъ уллу ахча тюйюл 
эди. Нек дегенде  ишчилеге эмда Москвада бла Санкт-
Петербургда къырал къуллукъчулагъа ВЦИК 1919 жылда 
аны эм аз ёлчемин 600 сомда тохташдыргъан эди. Бийик 
техника эмда административ ишчилени хакъларыны мар-
дасы уа юч минг сом болгъанды. Алай Ленин а  аны бла 
бирге Ишчи эмда элчи къоруулауну советге таматалыкъ 
эте эди, ВЦИК-ни къауумуна да киргенди. Анга ала ючюн 
неллай бир къошханлары уа белгисизди.

Сталин а, 1936 жылда ЦК ВКП(б)-ны генеральный се-
кретары бола тургъанлай, 1,2 минг сом ала эди. Отузунчу 
жылланы экинчи кезиуюнде СССР-де орта айлыкъ хакъ 300 
сом болгъанды. Дагъыда бир затны унутмазгъа керекди - 
совет башчыла иш хакъларына жашамагъандыла. Аланы 
хар не бла да къырал толусунлай жалчытып тургъанды».

Тенглешдирип айтсакъ, Россейни Правительствосуну 
Председателини 2019 жылда октябрьде иш хакъы 618,7 
минг сом эди. Къыралда уа ол кезиуде орта айлыкъны 
ёлчеми 46,5 минг сом болгъанды. Башында айтылгъан – 
ол шарт тохташдырылгъан окладды. Дагъыда  премияла 
эмда башха тёлеуле къошулургъа боллукъдула, алай аланы 
юсюнден  белгили тюйюлдю.

Сатыучула багъалагъа 
къаллай бир къошадыла?

Багъала аллай бийик болгъаныны сылтауун сатыу-алыу 
сетьле алагъа артыгъы бла къошханларында кёрюрге керекди  
дегенни кёпледен эшитирге тюшеди. Кертиси уа къалай болур?

Тюкенле къаллай бир къошханларын билген къыйынды. 
Аны орталыкъ ёлчеми 25 процент чакълы болады. Сатыуну 
файдалыгъы андан уллу болса, аныча иги ахча ишлерге 
сюйген конкурентле чыгъарыкъдыла тюкеннге.

Алай бизде уа болум башхады – кёз туурагъа сетьле 
банкрот бола баргъанлары тюшеди. Аны себепли тюкенле 
багъалагъа былай бир бек артыгъы бла къошадыла деп 
айтырча тюйюлдю. Аны къой, сатыуну файдалылыгъы 
жылдан-жылгъа азая окъуна барады, - дейди Россейде 
ретейл рынокда экспертлени ассоциациясыны (РАЭРР) 
башчысы Андрей Карпов.

Аны айтханын розница сатыу-алыу бла кюрешген ком-
панияланы Ассоциациясыны (АКОРТ) келечиси Илья 
Власенко да дурус кёргенди: «Багъаны бир мардасы бла 
къошхан деген зат жокъду. Сёз ючюн десек, уллу сатыу-
алыу сетьле талай тюрлю продукцияны, бегирекда эм из-
леннгенлени багъаларына жукъ да къошмайдыла. Бирде 
уа кеслерине къоранч этип окъуна учуз сатадыла. Багъалы 
затлагъа уа асламыракъ къошуучудула.

Товарны юсюне къошхан багъаны ючден бири транспорт 
эмда продукцияны утилизациясына этилген къоранчлады-
ла. Бешден бири - налогла, лицензияла эмда коммуналь-
ный тёлеуле. Мекямны эмда сатыуда хайырланылгъан 
оборудованияны арендасы андан 16-17 процентин алады. 
Иш хакъгъа да 30 проценти жибериледи. Была бары да 
орталыкъ кёрюмдюледиле».

Къыралыбызгъа жашаргъа ким келеди?
Былтыр тыш къыралладан Россейге кёчюп, бизни граж-

данствону алыргъа сюйгенлени саны 656,3 минг болгъанды. 
Ахыр онбеш жылны ичинде ол бек уллу кёрюмдюге саналады. 
Андан азыракъ – 500 минг паспорт – 2005 жылда берилгенди.

Россейни жангы гражданларыны асламысы (62,4%) 
Украинадан келгенледиле. Экинчи жерни (9,7%) – Таджи-
кистандан, ючюнчюню уа – (6,6%) Къазахстандан кёчгенле 
аладыла. Аладан сора уа Арменияны (4,7%), Узбекистанны 
(3,5%), Азербайджанны (3,3%) эмда Молдавияны (3,1%) 
алгъыннгы гражданлары барадыла.

Экспертле ангылатханларына кёре, ЛНР-ны бла ДНР-ны 
келечилерине эмда орус тилли адамлагъа гражданство 
женгил халда берилгени себепли бизни паспортубузгъа 
аллай сурам барды.

Белгилеп айтсакъ, озгъан жылда РФ-ни паспортун  Гер-
манияны (203), АБШ-ны (148), Великобританияны (32), 
Канаданы (19) эмда Швейцарияны (7) адамы алгъан эдиле.

Федерал газетлени материалларына кёре 
УЛБАШЛАНЫ Мурат хазырлагъанды.

Жерлешлерибиз уллу шахар-
лада, жууукъ эмда узакъ тыш 
къыраллада атларын окъууда, 
спортда, илмуда, ишде да айтдыр-
сала, барыбыз да жюрекден къу-
уанабыз. Аллай ёхтемлендирген 
къызларыбыздан бири Чочайла-
ны Аминады. Аны атасы  Алим Ха-
санияда туугъанды, бийик билим 
алыргъа ара шахаргъа кетгенди, 
анда юйдегили да болгъанды. 

Жаш юйюрге къызчыкъ ту-
угъанда, аны юсюнден барады 
бизни хапарыбыз, Аминачыкъ 
тири къызчыкъ болгъанды. Гит-
челигинде окъуна чабаргъа, 
терк жюрюрге ёч эди. Аны ол 
халин кёрген атасы  2014 жылда  

Москвада женгил атлетикадан  
Знаменский къарындашланы 
атын жюрютген школгъа бер-
генди. Андан сора ол  спортну 
чабышыу тюрлюсю бла бютюн 
къаты кюрешип башлагъанды. 
Жараулагъа жюрюген биринчи 
кюнлеринден башлап, ол ти-
рилигин кёргюзте, тенглерини 
арасында жетишимле болдур-
гъанды.  

Алай бла Москваны бирин-
чилигине бир ненча кере къа-
тышып, алчы жерлеге чыгъ-
ып тургъанды. Бу кюнледе уа 
Смоленск шахарда жыйырма 
жыллары жетмеген къызланы 
араларында Россейни бирин-

чилиги ётгенди. Анда онглагъан 
Кенияда бардырыллыкъ дуния-
ны чемпионатына къатышыргъа 
эркинлик аллыкъ эди.  

Алай бла Чочайланы Алимни 
къызы Аминат Россейни женгил 
атлетикадан жыйымдыкъ коман-
дасына киргенди. Ол эришиуле-
де 400 метрге чабып, биринчи 
жерге тийишли болгъанды. Он-
сегиз жылында  «РФ-ни спортуну 
устасы» деген атны да алгъанды. 
Аны спортну устасы Виктор Нико-
лаевич Бирюков юйретеди.

Амина  атасыны туугъан жери 
Хасаниягъа терк-терк келирге сю-
еди. Жарауларыны асламын да 
бу элде бардырады. Алда аны бу 

жаны бла уллу жетишимле сакъ-
лагъанларына толу ийнанабыз.

М. АДИЛОВА.

«Нальчик» спорт ком-
плексде регионну мекте-
плерини командаларыны 
араларында гитче футбол-
дан эришиу къуралгъанды. 
Ол битеуроссей проектни 
чеклеринде бардырыл-
гъанды. 

Алгъаракълада аны му-
ниципал кезиую болгъан 
эди, «Нальчикде» анда 
хорлагъанла жыйылгъан-
дыла. Ала жыл санлары-

на кёре тёрт къауумгъа 
юлешиннгендиле: жаш-
ла 2003-2004, 2005-2006, 
2007-2008, 2009-2010 эм 
къызла 2005-2006 жылла-
да туугъанла. 

Жашланы араларында 
Бахсанны Р. Калмыков 
атлы мектебини, Сармако-
во элни ючюнчю номерли 
школуну, Урван районну 
биринчи номерли лицей-
ини эм Бахсан шахарны 

бешинчи номерли мекте-
бини командалары хор-
лагъандыла. Къызлада 
Чегем шахарны биринчи 
номерли окъуу юйюню 
къаууму къытханды. 

Энди ала регионла ара-
лы эришиуледе ойнарыкъ-
дыла. Ала уа мартда Став-
ропольда боллукъдула.

ХАБИБУЛЛАХЛАНЫ
 Зульфия.

Къабарты-Малкъардан футболчу Аппай-
ланы Хызыр январьда Воронежни «Факел» 
клубу бла келишим тауусханды.  Сынамлы 
спортчу алгъа жыллада Майкопну «Друж-
басы» ючюн ойнап тургъанды, аны санында 
14 матч бардыргъанды, беш гол ургъанды. 
2011 жылны жайында Самараны «Крылья 
Советов» командасына, экинчи жыл а 
«Краснодаргъа» кёчгенди. 

Башха-башха кезиуледе Оренбургну 
«Газовигине», Туланы «Арсеналына», «Ри-
гагъа», Курскну «Авангардына», «Тамбов-
да», Волгоградны «Роторуна» эм башха 
командалагъа киргенди. Хызыр матчлада 
ётгюрлюгю, къаршчы команданы къабакъ-
ларына жууукъ келалгъаны, голла урууда 
усталыгъы бла айырмалыды. Алай бла во-
ронежчи командагъа да хорламлы болургъа 
болушуругъу баямды.

FIS Халкъла аралы 
лыжа федерацияны, Рос-
сейни сноуборддан эм 
лыжа спортдан федера-

циясыны бирикдилиген 
календарыны чеклеринде 
8-13 февральда Минги 
тауда Россейни тау лыжа 

спортдан кубогуну кезиую 
бардырылгъанды. Эриши-
уле слаломда бла слалом-
гигантда ётдюрюлгенди-
ле. Алагъа къыралны 13 
регионундан - Москвадан 
эм Москва областьдан, 
Санкт-Петербургдан, Ки-
ров, Мурманск, Новоси-
бирск, Кемеров, Ленин-
град, Челябинск область-
ладан, Камчатка, Алтай, 
Красноярск крайладан, 
Татарстан Республикадан 

- 120-гъа жууукъ адам 
къатышхандыла. 

Слалом-гигантда ахыр 
чабыуда Камчаткадан 
Екатерина Попова бла 
Новосибирскден Сергей 
Майтаков хорлагъанды-
ла. Аны аллында сла-
ломда уа Попова ючюн-
чю болгъан эди, экинчи 
жерге Софья Крохина, 
биринчиге уа Софья Ве-
рина чыкъгъандыла. 

Эр кишиледе эки  дис-

циплинада да эм терк Сер-
гей Майтаков болгъанды. 
Андан 0,07 секундха артха 
къалып, Сахалинден Алек-
сей Жилин «кюмюшню» 
алгъанды. «Доммакъ» а 
Дмитрий Пышкиннге жет-
генди, ол да Сахалинни 
командасыны келечисиди. 

КУЛЬЧАЛАНЫ 
Зульфия.

СУРАТДА: Екатерина 
Попова.

ЧЫЧХАН ЖЫЛ
Бу жыллада туугъандыла: 
1936, 1948, 1960, 1972, 1984, 

1996, 2008, 2020
Быйыл Чычхан ауанада бир 

жанлыракъ турууну тюз кёрлюк-
дю. Тири болгъанын эмда уллу 
ишлеге мураты барлыгъын эмда  
юйюрюне бегирек эс бурса, бю-
тюн хайырлыды. Энчи жашаууну 
юсюнден айтханда уа, аны бу 
жаны бла хар неси да аламат 
боллукъду. Дагъыда зарлыкъны 
сюргенлеге, ачыкъ ниетлери 
жокълагъа эсигизни бурмазгъа 
кюрешигиз.

БУГЪА ЖЫЛ
Бу жыллада туугъандыла: 
1925, 1937, 1949, 1961, 1973, 

1985, 1997
Ол кесин жылны керти да чынт-

ты иесича сезерикди. Ишде тын-
дыргъан хар жумушу да бош алай 
угъай, «бешге» тамамланыргъа 
керекдиле. Кертиди, бу жаны бла 
аллай бир жорукъ да барды: этил-
ген ишле «плюс» белгилери бла 
болургъа  тийишлидиле. Быйыл 
Бугъаны юйюрюне тёлю къошу-
лургъа эмда анда ырысхы жаны 
бла да тутхучлулукъ тошташыргъа 
боллукъду.

2021 жыл жолоучулукъгъа, 
сейир болумлагъа чомартлыгъын 
ачыкъларыкъды. Бугъа былтыр 
кесини кёлюне ушамагъан, жю-
регинде ишекликни туудургъан 
жумуш этген эсе уа, аллай жан-
гылычылыгъын тюзетирге ашыгъ-
ыргъа тийишлиди.

КЪАПЛАН ЖЫЛ 
Бу жыллада туугъандыла: 
1926, 1938, 1950, 1962, 1974, 

1986, 1998, 2010
Къапланнга быйыл алай бош 

жыл болмазгъа ушайды. Ол а 
алай аны кесин не тюрлю болум-
да да сынап башларгъа сюйген 
къылыгъы барлыгъы ючюндю. 
Аллай кезиуледе жангыз да ёз 
кючюнге ышанып къойгъан асы-
ры тюз да тюйюлдю. Къапланнга 
анга тутхучлулукъ этерик, аны 
кёллендирлик къауум керек бол-
лукъду. Алай бла ол жетишимге 
теркирек жетерикди.

Саулугъу бла байламлы да аны 
хар неси да тап болургъа керек-
ди. Жаланда Къаплан биягъы 
жорукъланы бузуп тебиремесе. 
Жылны экинчи жарымында ол 
аслам тийишли адам бла таны-
шырыкъды эмда ала бла шуёх-
лукъ жюрюте, андан хайыр да 
тарабырыкъды.

КЪОЯН ЖЫЛ
Бу жыллада туугъандыла: 
1927, 1939, 1951, 1963, 1975, 

1987, 1999, 2011
Къоян быйыл аны эрттеден бери 

жарсытып тургъан проблемаланы 
къолгъа алыргъа онг табарыкъды. 
Аны къадарында, баям, бир уллу 
тюрлениусюз да боллукъ болмаз - 
башха ишге кёчген, кесине жашау 
нёгер тапхан,  жангы юй сатып 
алгъан дегенча.

Эм башы, жаланда боллукъ 
жумушланы ашыкъдырып кюреш-
мегиз эмда кесигизни муратла-
рыгъызны юслеринден хар мюй-
юшде «къычырып» айланмагъыз, 
белгилисича, насып шошлукъну 
жаратады. Ол заманда хар зат да 
тап боллукъду.

ЖЕЛМАУУЗ ЖЫЛ
Бу жыллада туугъандыла: 
1928, 1940, 1952, 1964, 1976, 

1988, 2000, 2012
Желмаууз 2021 жылгъа кертиси 

бла да насыплы билетни тартып 
чыгъаргъанды. Хар не жаны бла 
да ол жетишимли болургъа керек-
ди! Бютюнда уллу затланы – же-
ринден тепдирилмеген ырысхыны 
- сатханда неда алгъанда. Ахча 
бла да къыйналлыкъ тюйюлдю.

Желмауузгъа алгъадан бери 
да эсинде тутхан проектлери бла 
ишлеп башларгъа эмда мурат 
этип тургъан жолоучулугъуна ба-
рыргъа тийишлиди. Болсада сау-

лугъуна уа эс бургъанлай турургъа 
керекди. Аны кючлендирирге, 
кюнню тюз режимин жарашды-
рыргъа, заманында солуй билир-
ге, диетагъа да къайгъырыргъа 
тийишлиди.

ЖИЛЯН ЖЫЛ
Бу жыллада туугъандыла: 
1929, 1941, 1953, 1965, 1977, 

1989, 2001, 2013
Жылны «иелерини» алышыныу-

лары жиляннга не аз да тюрлениу 
келтирмегенча кёрюнеди. Хар 
замандача, аны неси да тапды 
эмда жорукълагъа тийишли къу-
ралыпды. Ол къадалып эмда 
жетишимли ишлерикди, алай бла 
уа тынгылы ырысхы къоллу да 
боллукъду.

Къадар Жилянны тюрлениулеге 
келтирлик тюбешиуле бла  да къу-
уандырлыкъды. Ала уа (тюрлени-
уле), баям, аны энчи жашауунда 
да тюберикдиле. Алыкъа юйюр 
ауаралары болмагъанла той эте-
рикдиле деген ышаныу да барды.

АТ ЖЫЛ
Бу жыллада туугъандыла: 
1930, 1942, 1954, 1966, 1978, 

1990, 2002, 2014
Атлагъа быйыл акъылларын 

башларына жыяргъа эмда беги-
рек кеслери ючюн жашаргъа ке-
рек боллукъду. Ол а алай юйренн-
генди, дуния башында хар неге да 
эс бурургъа, къайсы проблеманы 
да кесине «жюклерге», кимни 
жарсыууна да къайгъырыргъа. 
Быллай чабышыуну селейтмесе, 
жангылыргъа тюшюп къаллыкъ-
ды. Энчи жашауун алып айтханда 
уа, аны насыбы тутаргъа ушайды.

Кесини тутхан ишин Ат тынгы-

лы, жетишимли да бардырады. 
Хар къаллай  тыйгъычладан да 
женгил оза биледи. Саулугъу да 
жарсытырыкъ тюйюлдю. Нек 
дегенде ол анга тийишлисича 
къайгъырады эмда аны тюз 
этеди.

ЭЧКИ ЖЫЛ
Бу жыллада туугъандыла: 
1931, 1943, 1955, 1967, 1979, 

1991, 2003, 2015
Эчки не заманда да тири болур 

ючюн къалмайды. Быйыл а аны 
башламчылыкълары бютюнда 
кёп боллукъгъа ушайды. Алай 
эсе да, ол бошдан тюйюлдю. 
Аны къолундан аслам зат келеди, 
сюйдюмлюлюгю да бирсилени 
кесине илешдиреди. Алай эсе да, 
жетишимле сунмай тургъанлай 
келип къала эселе да, мардаланы 
унутургъа  керекмейди. Муратла  
фантастикалыла угъай, алагъа 
кертиси бла да  жетерге боллукъду 
дерчала болургъа тийишлидиле.

Ишни эмда жашауну къыстау 
режиминде кесинги саулугъунгу 
эсден чыгъарыргъа жарарыкъ 
тюйюлдю. Асыры ауурлукъ сынат-
сагъыз, чархыгъыз олсагъатлай 
белги берликди. Анга уа эс бур-
магъанлай, къайгъырмагъанлай 
къоймагъыз.

МАЙМУЛ ЖЫЛ
Бу жыллада туугъандыла: 
1932, 1944, 1956, 1958, 1980, 

1992, 2004, 2016
Кимни да билмейме, алай а 

Маймул 2021 жылгъа кесине 

планны эртте жарашдыргъанды. 
Ол аны хар кезиуюн да тынгылы 
тамамларыгъына да ышаныгъыз. 
Муратына жетер ючюн аллай 
кёллениулюкге жаланда сукъла-
ныргъа тийишлиди. Бизни жи-
гитибизни сейир тюбешиулери, 
жолоучулукълары аз боллукъ 
тюйюлдюле. Аланы барысындан 
да ол кесине хайыр чыгъара бил-
ликди.

Жылны экинчи жарымында уа, 
баям, жеринден тепдирилмеген 
ырысхы-отоу, фатар неда дача – 
сатып алыргъа да болур. Андан 
сора да, чыгъармачылыкъ бла 
кюреше, андан зауукълукъ таба-
рыкъды.

ХОРАЗ ЖЫЛ
Бу жыллада туугъандыла: 
1933, 1945, 1957, 1969, 1981, 

1993, 2005, 2017
Хоразгъа кесини сезимлерин, 

къылыкъларын тюрлендирир 
жанына эс бурургъа, ол затха 
юйренирге тюшерикди. Быйыл 
анга тёзюм керекли болумла да 
аз боллукъ тюйюлдюле. Жорукъ-
лагъа, мардалагъа сыйынса, хар 
не да тийишли ызда барлыкъды.

Ишинде жетишимли болуп, 
энчи жашауда да насыбы тута-
рыкъды. Алай эсе да, «Аз болса 
да, тап болсун» деген айтыуну уа 
эсден чыгъарыргъа керекмейди.

ИТ ЖЫЛ
Бу жыллада туугъандыла: 
1934, 1946, 1958, 1970, 1982, 

1994, 2006, 2018
Былтыр Итге алай тынчлыкълы 

жыл да болмагъанды. Быйыл а 
аны эндиге дери этген къоран-
чларын ызына къайтарлыкъгъа 

ушайды. Аны ырысхы жаны бла 
болуму игиленирикди. Арт кезиу-
де жарсытып тургъан проблема-
ларындан да азатланырыкъды.

Бизни жигитибизни жангы 
жашау журт, жолоучулукъ бла 
байламлы муратлары да аны 
алдамазгъа боллукъдула. Са-
улукъну уа къаты контрольда 
тутаргъа тюшерикди. Жылны  
аягъына жууукъ кезиуде санато-
рийге, курортха барып солуса, ол  
кесини хайырын берликди.

КЪАБАН ЖЫЛ
Бу жыллада туугъандыла: 
1935, 1947, 1959, 1971, 1983, 

1995, 2007, 2019
Былтыргъы жарсыулары Къа-

баннга дагъыда бир ненча жыл-
гъа окъуна жетерик эдиле. Шён-
дю уа хар зат да ызына къайты-
ша турады. Ол кесин къолгъа 
алып, алыкъа неге къарыуу, 
хунери жетеригин да ачыкълар 
умутдады.

Дагъыда аны жашау халы 
эмда журту бла байламлы му-
ратлары уллудула. Жаланда 
тюрлениулеге таукел болуп, энди 
умутларымы толтурдум дерча 
чакъгъа  жетгенлей, хар нени да 
бошлап къояргъа жарамайды.

Саулугъу да жарсырча бол-
лукъ тюйюлдю. Алай эсе да, 
низамны  бузмазгъа кюреширге 
тюшерикди.

Басмагъа МОКЪАЛАНЫ 
Зухура хазырлагъанды.

Пьедесталда – Камчатканы бла 
Новосибирскни лыжачылары

Жыйымдыкъ командагъа  киргенди

Регионла аралы эришиулеге 
къатышырыкъдыла

Аппайланы Хызыр «Факел» 
ючюн ойнарыкъды

 Къабаннга кёчерге тюшерикди, 
Желмауузгъа уа – ахча
Къытайлыланы орузламаларына тийишлиликде Жангы жыл быйыл онекинчи февральда 

келгенди. Ма бу кюнледен башлап, Акъ Темир бетли Бугъа кесини кючюне бютюнда киреди. 
Андан нени сакъларгъа боллугъуну юсюнден «Комсомольская правда» газет хапарлайды.

Низамсызлыкъны 
шургулу хыйсаплары

Быйыл 13 февральда 12 сагъатда Зольское элде   
«Газель» машина бла «Ниссан» къагъышхандыла. 
Толу болмагъан шартлагъа кёре, тыш къыраллы ма-
шинаны 30-жыллыкъ водители «Газельге» жол берме-
генди.   Аварияда ачыгъанланы транспортдан чыгъа-
рыр ючюн от тюшюуге къажау-къутхарыу службаны 
9-чу номерли бёлюмюню келечилерин бла тийишли 
техниканы чакъырыргъа тюшгенди. «Ниссанны» во-
дители жаралары бла саулукъ сакълау учреждениягъа 
жетдирилгенди. 

Тюнене уа 10 сагъат 35 минутда 29-жыллыкъ ти-
ширыу «ВАЗ-2114» машинада «Прохладный-Совет-
ское» трассада жолундан чыгъып, чартлап терекге 
урулгъанды. Алайда машина кюйюп башлагъанды. 
ВАЗ-да келген 53-жыллыкъ тиширыу, ауур жарала 
алып, алайда ауушханды. Водитель саулукъ сакълау 
учреждениягъа жетдирилгенди. 

Эки аварияны да сылтаулары сюзюледиле, след-
ствие-оператив къауумла тийишли тинтиуле барды-
радыла.   Право низамны сакълаучула водительлени 
жолда сакъ болургъа, бир бирге хурмет этерге чакъ-
ырадыла. Сизге энчи службаланы болушлугъу керек 
болгъан эсе уа, бу телефон номерлеге сёлешигиз: 
«101» (мобильный телефондан) неда «01» (стационар 
телефондан).

Къоранч 35 миллион 
сомдан асламды

Законлагъа бузукълукъла этип, 
агъачлада тереклени кесгенлеге 
ачылгъан уголовный иш къабыл 
кёрюлгенди. Республиканы инсаны 
РФ-ни УК-сыны 260-чы статьясыны 
3-чю кесегине кёре терсленеди. Баш-
хача айтханда, Ш. къуллугъун кесине 
таплыкъгъа хайырланып, агъачлада 
тереклени законсуз кесгени, къауум 
адам аманлыкъны алгъадан кели-
шип этгенине ишеклилик барды.

КъМР-ни прокуратурасындан бизге 
билдиргенлерича, 2019 жылны ахы-
рында эмда 2020 жылны ал айла-
рында терсленнген Урван райондан 
къауум адам бла бирге лесничество-
ну Аргудан бёлюмюнде тереклени 
кесгенди. Алай бла къыралгъа 35 
миллион сом къоранч этилгенди. 

Надзор ведомство терсленнген 
бла сюд аллы келишим этгенди. 
Алай бла Ш. следствиягъа болушуп, 
битеу шартланы белгили этгенди. 
Анга ачылгъан уголовный иш энчи 

низамгъа кёре тинтилгенди эмда 
Урван районну сюдюню къараууна 
берилгенди. 

 Агъач мюлню сакълау жаны бла 
законлагъа бузукълукъла этгенлени 
эркинликлери 7 жылгъа дери сый-
ырылыргъа боллугъун айтырчады. 

 Жюз сагъат хакъсыз 
ишлерикди

Терк районну прокуратурасы кеф 
водительге ачылгъан уголовный 
ишни къабыл кёргенди.  Былтыр 15 
августда терекчини эсирип жолда 
тутхандыла.  

Ол алгъын да  медицина тинтиу-
леден ётерге унамагъаны ючюн ад-
министратив жууапха тартылгъанды. 
Сюд инсанны терслигин тохташды-
рып, аны 100 сагъатны хакъсыз иш-
леге тартыргъа эмда жылны ичинде 
машинаны жюрютюрге эркинлигин 
сыйырыргъа деген оноуну чыгъар-
гъанды.

 ТИКАЛАНЫ Фатима. 

БУЗУКЪЛУКЪ


